
জুৰণি
 





উঠা-পৰা হঁহা-কন্দা জীৱন-যুঁজৰ,

অশান্তিৰ নাই চিন্ ভৰ-দুপৰীয়া;

নাই কোনো লগৰীয়া কথা পাতিবৰ,

বিৰহী পৰাণ এটি অকলশৰীয়া!

আলাপত নাই ৰাপ্, বিলাস-নজনা,

সমাজৰ মাজ হই জীৱন্তে নোপোৱা,

নিবোকা চামোন সিটি, সততে বিমনা,

সঙ্গত্যাগী ৰঙ্গহীন সংসাৰ বেহোৱা,

আছে কোনো মুগ্ধপ্ৰাণ চিন্তালগৰীয়া,

সাবটি সাহিত্যচৰ্চ্চা উন্নতি কল্পত,

জীৱন উছৰ্গা কৰি ভৱ-ভাৱৰীয়া,—

জিৰাবৰ ছেগ নাই,—অকলে লগত।






⸺○⸺




উষা-হৰণ।


জুৰণি জেউতি মেলি পূব আকাশত,

অনিৰুদ্ধ-ৰবি-কায়া উজ্বলি উষাই

কোমল লাৱণ্য প্ৰভা পুৱঁতী মুখত

ধৰোঁতেই লয় পায় জীৱন জুৰাই।

কোমলে কোমল নিলি কুমলীয়া বেলি,

প্ৰেমৰ আবেগ মেলি যেই ধৰা দিলে,

হিয়াত হিয়াৰে দেহি চাওঁতেই মিলি,

উষাৰ কোমল কায়া হৰিয়েই নিলে!

		 এই পৃষ্ঠাটো শেষবাৰৰ কাৰণে ২২ মে' ২০১৯ তাৰিখে ১২:১২ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

